
سي پي اين اي ڄمون ۽ ڪشمير ۾ ميڊيا تي پابندي کي صحافت مٿان حملو قرار ڏئي ڇڏيو
وادي ۾ موبائيل فون، انٽرنيٽ ۽ ٽيليفون بند هئڻ سبب صحافي سخت مشڪلاتن کي منهن ڏئي رهيا آهن
ڪشمير ۾ ڀارتي پابندين سبب اخبارون نه پيون شايع ٿين، جيڪو ڳڻتي جوڳو عمل آهي: اڳواڻ
ڪراچي(پ.ر) ڪائونسل آف پاڪستان نيوزپيپر ايڊيٽرز (سي پي اين اي) جي صدر عارف نظامي ۽ سيڪريٽري جنرل ڊاڪٽر جبار خٽڪ پنهنجي گڏيل بيان ۾ ڀارتي قبضي هيٺ ڄمون ۽ ڪشمير ۾ ميڊيا مٿان پابندين تي ڳڻتي جو اظهار ڪندي ان کي صحافت جي آزادي تي حملو قرار ڏنو آهي. هنن جو چوڻ هو ته اطلاعن موجب وادي ۾ موبائيل فون، انٽرنيٽ ۽ ٽيليفون سميت سڀئي رابطا سروس جي بند هئڻ سبب صحافي سخت مشڪلاتن کي منهن ڏئي رهيا آهن.  اهڙيون پابنديون انساني حقن ۽ جمهوريت جي روح خلاف آهن، ڇاڪاڻ ته جنگ ۽ مختلف تڪرارن دوران به ميڊيا کي ڪم ڪرڻ جي آزادي هوندي آهي، پر ڀارتي اختياريون وادي ۾ اخبارون به ڇپجڻ نه پيون ڏين، جيڪوصحافت تي حملو آهي. عارف نظامي ۽ ڊاڪٽر جبار خٽڪ جو چوڻ هو ته ڪشمير ۾ ميڊيا مٿان پابنديون صحافت جي آزادي  تي وار سمجهون ٿا ۽ اهو عمل انساني حقن جي خلاف آهي ۽ اهڙي عمل کي ڪنهن به صورت ۾ جائز قرار نٿو ڌئي سگهجي. سي پي اين اي اڳواڻن جو چوڻ هو ته اسين ڪشمير سميت سڄي دنيا ۾ صحافت جي آزاديءَ لاءِ ڪم ڪندڙ ڌرين سان گڏ بيٺل آهيون. هنن سڄي دنيا ۾ صحافت ۽ اظهار جي آزاديءَ لاءِ ڪم ڪندڙ تنظيمن ۽ فردن کي اپيل ڪئي ته هو ڄمون ۽ ڪشمير ۾ صحافين لاءِ سازگار ماحول بنائڻ لاءِ پنهنجو ڪردار اداڪن ته جيئن هو پنهنجون صحافتي ذميواريون آزاديءَ سان پوريون ڪري سگهن. 

